
Harihara Kshetramahatmyam

હરિહરક્ષેત્રમાહાત્મ્યમ્

સર્વતીર્થસ્વરૂપં તત્ ક્ષેત્રં હરિહરાત્મકમ્ ।
પ્રણમ્ય લિખ્યતે દિવ્યં માહાત્મ્યં તસ્ય ચાદ્ભુતમ્॥ ૧॥
સમાલોચ્ય પુરાણાનિ શ્રુત્વા જનશ્રુતીસ્તથા ।
પ્રામાણિકં ચ પ્રત્યક્ષં યત્તદેવ બ્રવીમ્યહમ્॥ ૨॥
કલૌ હરિહરક્ષેત્રં મુનિભિઃ પરિકીર્ત્તિતમ્   ।
લભ્યન્તે યત્ર વસ્તૂનિ ચેપ્સિતાનિ તુ કાર્તિકે   ॥ ૩॥
કાશીતઃ પ્રાગ્ભૃગુક્ષેત્રં તતઃ પૂર્વોત્તરે સ્થિતમ્ ।
વિહારે શોભતે તદ્વૈ ક્ષેત્રં ભુવિ સુદુર્લભમ્॥ ૪॥
ગઙ્ગાનારાયણીનદ્યોઃ  સઙ્ગમો  યત્ર વિદ્યતે ।
તસ્માત્ક્રોશયુગેઽદૂરે ક્ષિતૌ ક્ષેત્રં પ્રતિષ્ઠિતમ્॥ ૫॥
પાટલીપુત્રપાર્શ્વે યત્ પુરં સ્વર્ણપુરાભિધમ્ ।
તત્રૈતન્મેલકં દિવ્યં પ્રતિવર્ષં ભવત્યુત॥ ૬॥
દેવોત્થાનાત્સમારભ્ય કાર્તિક્યાં  તુ વિશેષતઃ ।
ગીતાજયન્તિકં યાવન્માસૈકં “મેલનં” મહત્॥ ૭॥
પુણ્યે હરિહરક્ષેત્રે વિશાલે શિવમન્દિરે ।
હરેશ્વતુર્ભુજસ્યાગ્રે હરલિઙ્ગાર્ચનં  ભવેત્॥ ૮॥
અત એવ સમાખ્યાતં દિવ્યં હરિહરાત્મકમ્ ।
તત્સ્થાનં હરિહરક્ષેત્રં વિશાલં વિશ્વવિશ્રુતમ્॥ ૯॥
કાર્તિકે   યત્ર સર્વે હિ બ્રહ્મવિષ્ણુશિવાદયઃ ।
દેવો દેવ્યશ્ચ નદ્યશ્વ નિવસન્તિ મહર્ષયઃ॥ ૧૦॥
સઙ્ગમે  પરમે રમ્યે યક્ષગન્ધર્વકિન્નરાઃ ।
સ્નાતું દ્રષ્ટું સમાયાન્તિ મનુષ્યાઃ સાર્વદેશિકાઃ॥ ૧૧॥

યત્રાશ્વગજગોમેષા મહિષર્ક્ષવૃકાસ્તથા ।
નકુલાજવરાશ્ચાપિ કપિમાર્જારશૂકરાઃ॥ ૧૨॥
શ્વાનોષ્ટ્રમૂષકાઃ સિંહા   મૃગાદિપશવસ્તથા ।
વિક્રયાર્થં સમાયન્તિ તસ્મૈ સ્થાનાય વૈ નમઃ॥ ૧૩॥
કોકકોકિલકાકાશ્ચ કેકીકાદમ્બકુક્કુટાઃ ।
કામુકી કલકણ્ઠાઽઽટી કરેટૂકલહપ્રિયા॥ ૧૪॥
કપોતકીરક્રૌઞ્ચાશ્ચ કુશિકોરકકુક્કુભાઃ ।
વિક્રયાર્થં સમાયન્તિ તસ્મૈ સ્થાનાય વૈ નમઃ॥ ૧૫॥
કુન્દઃ કુરવકૈર્નાગૈઃ કુટજૈર્દાડિમૈરપિ ।
કેતકીમલ્લિકાજાતી-યૂથિકારાજિભિસ્તથા॥ ૧૬॥
નારિકેલૈશ્ચ પૂગૈશ્ચ ચમ્પકૈર્જમ્બુભિર્ધવૈ ।
ખૂર્જરાશોકબકુલૈર્જમ્બીરૈર્વાતલઙ્ગકૈઃ ॥ ૧૭॥
નારગૈર્વદરીભિશ્ચ નિચુલૈઃ કેસરૈરપિ ।
ચૂતૈશ્ચ કપિચૂતૈશ્ચ મધુરૈરામ્લકૈસ્તથા॥ ૧૮॥
પુન્નાગૈ પનસૈર્બિલ્વૈદ્રાક્ષામધુસદાફલૈઃ   ।
મીતાફલકપિત્થાદિફલૈઃ ક્રય્યૈર્વિરાજિતમ્  ॥ ૧૯॥
એવં નાનાવિધૈઃ પુષ્પૈઃ ફલૈઃ ક્રય્યૈઃ સમન્વિતમ્ ।
વિદ્યતે યન્મહત્ક્ષેત્રં તસ્યૈ ભૂમ્યૈ નમો નમઃ॥ ૨૦॥
સૂક્ષ્માતિસૂક્ષ્મરૂપાણિ સ્થૂલાત્સ્થૂલતરાણિ વા ।
ઊષ્ણે શીતકરાણ્યેવ શીતે ચિષ્ણકરાણિ વૈ॥ ૨૧॥
સ્વલ્પમૂલ્યાન્યમૂલ્યાનિ વસ્ત્રાણિ વિવિધાનિ ચ ।
વિક્રયાર્થં વિલોક્યન્તે યત્ર તસ્યૈ નમો નમઃ॥ ૨૨॥
કાચકાઞ્ચનતામ્રાણિ લોહપિત્તલકાનિ વા ।
રજતાદીનિ રૌપ્યાણિ હ્યષ્ટધાતુમયાનિ ચ॥ ૨૩॥
પાત્રાણિ વિવિધાન્તેવ મૃણ્મયાન્યપિ કાર્તિકે   ।
વિક્રેતું યત્ર દૃશ્યન્તે તદ્દેશાય નમો નમઃ॥ ૨૪॥
સુમહાર્હાણિ રત્નાનિ નીલપીતસિતાનિ ચ ।
વૈદૂર્ય્યમણિજાતાનિ સન્તિ યત્રૈવ તે નમઃ॥ ૨૫॥

એવં વિધાનિ યાવન્તિ લોકે લોકાન્તરેઽપિ વા ।
શ્રૂયમાણાનિ વસ્તૂનિ તાવન્તિ સન્તિ યત્ર વૈ॥ ૨૬॥
તત્પ્રકલ્પિતમૂલ્યૈસ્તુ ક્રયો વા વિક્રયોભવેત્ ।
તેષાં સમસ્તવસ્તૂનાં યત્ર તસ્મૈ નમો નમઃ॥ ૨૭॥
પ્રાસાદૈસ્તૃણગેહૌર્વા પટમણ્ડપરાજિભિઃ ।
કૃત્રિમાઽકૃત્રિમૈઃ   કુઞ્જૈર્વિવિધૈઃ   સુમનોહરૈઃ॥ ૨૮॥
વેણુવંશૈઃ સમાકીર્ણં કદલીખણ્ડમણ્ડિતમ્ ।
પુણ્યં હરિહરક્ષેત્રં સેવિતવ્યં બુધૈઃ સદા॥ ૨૯॥
રાજાનો બહવો વાપિ શ્રેષ્ઠિનઃ સાધવસ્તથા ।
વ્યાપારિણો વિરાજન્તે કાર્તિકોત્તમપર્વણિ  ॥ ૩૦॥
ભારતીયા નરાશ્ચાન્યે દૂરતોઽપિ વિદેશિનઃ ।
સ્નાતું દ્રષ્ટું ચ ક્રેતું વા વિક્રેતું યે સમાગતાઃ॥ ૩૧॥
અસ્મિન્ હરિહરક્ષેત્રે પાવને લોકભાવને ।
આગત્યકાર્તિકે   માસે સ્નાનં કુર્વન્તિ યે જનાઃ॥ ૩૨॥
તે નિષ્પાપા ધ્રુવં યાન્તિ શિવલોકં તથા પુનઃ ।
વિષ્ણુલોકે સુખં ભુક્ત્વા બ્રહ્મલોકં વ્રજન્તિ તે॥ ૩૩॥
ક્રય-વિક્રયસંલગ્નાઃ સ્નાનધ્યાનપરાયણાઃ ।
યથાકથઞ્ચિદપિ તે યાત્રિણોઽત્ર તરન્તિ વૈ॥ ૩૪॥
અત એવ નરૈઃ સર્વૈર્દ્રષ્ટવ્યં તદપૂર્વકમ્ ।
ક્ષેત્રં હરિહરાખ્યં યદ્ વિદ્યતે ગણ્ડકીતટે॥ ૩૫॥
શ્રીગઙ્ગા -સરયૂનદી-સુતટયોર્મધ્યેભૃગુક્ષેત્રતઃ ।
પ્રાગ્ગવ્યૂતિમિતે સ્થિતે ᳚દુબહરે ᳚ ગ્રામેઽથ ગર્ગાન્વયે॥
સઞ્જાતેન હિ ઠાકુરાત્મજનુષા વિજ્ઞ “દ્વિજેન્દ્રેણ” વૈ ।
ભક્તાનાં હિતવાઞ્છયા વિરચિતં માહાત્મ્યમેતદ્વરમ્॥ ૩૬॥
નેત્રગ્રહાઙ્કચન્દ્રેઽબ્દે વૈક્રમે રવિવાસરે ।
કાર્તિકીપૂર્ણિમાયાં     વૈ માહાત્મ્યં પૂર્ણતાં ગતમ્॥ ૩૭॥
ઇતિ શ્રી “કવિતાકલાનિધિ” પં૦ શ્રીસરયૂપ્રસાદશાસ્ત્રિણા વિરચિતં

શ્રીહરિહરક્ષેત્રમાહાત્મ્યં સમ્પૂર્ણમ્ ।
ઇદં હરિહરક્ષેત્રં વિહારપ્રાન્તે સારનમણ્ડલે વર્તતે ।

